
Léiw staark Leit,

Däer, mäer all déi hei sinn, sinn staark, wëll mäer gleewen drun dass mäer eppes kënnen bewierken, op dat iwert eist Engagement an der Bewegung déi Lénk, an aaneren Bewegungen respektiv an sozio-kulturellen Projeten oder an de Gemengeréit respektiv an der Chamber ass. Mäer ginn net op an iwerloossen eis Gemengen, eist Land, Europa an d’Welt nët einfach deenen déi mengen een Interesse dorunner ze hunn dass déi räich méi räich ginn an ëmmer méi Léit méi aarm. An mäer sinn déi politesch Kraaft déi dat nach emmer seet, well et nach emmer d’Realitéit ass, an se mëscht roosen ! Déi wou net am Fall sinn, deenen et materiell gudd geet an dann och nach weder Empathie nach Gerechtegkeetssënn hunn, déi langweilt et vläit, fir déi selwescht Litanei zanter Joerzéngten ze héieren an grad déi Arroganz ass geféierlech an däerf net sinn !

Déi Lénk mëscht d’Leit staark doranner fir nët nëmmen iwert des Wourescht ze kloen mee se och ze veränneren. Net wéineg Mënschen hunn d’Flemm, an Frankräich zb. Iwerwéien d’Skandaler amplaz d’politesch Contenu’en an grad wéi an den USA riskéiert d’Desillusioun no den Mandater vun empfonnten Hoffnungsträger, grouss ze sinn. Den Hollande an d’Sozialisten hunn an Frankräich mee och soss an villen Länner, villen Leit däermoossen den Latz agedriwen, dass der vill riskéieren net wielen ze goen oder och deenen hiir Stëmm ginn déi einfach Feindbilder opbauen op déi den Frust kann projezéiert ginn. D’Sozialistn mussen dat endlech verstoen, och hei zu Lëtzebuerg ! Den Corbyn an England an déi vum Bloco ennerstëtzten Regiirung am Portugal huet et verstan an letzteres weist schon, ouni grouss Revolutioun, wéi onsënneg déi Austeritéitsobsessioun ass, wat giff dat dann eréischt ginn wann een nach méi strukturell a ganz Europa fir méi Gerechtegkeet giff suergen ?

Et brauch net nëmmen eng politesch Kraaft déi resolut fir d’Stärkung vun den Leit schafft, mee och eng déi ustiechend wierkt, fir dass d’Leit selwer op déi verschiddenst Aart a Weis fir sech an hiir Mattbierger aktiv ginn. An do sinn mäer net alleng. D’Transitiousbewegung wiisst zënter Joëren wéi Champignon’en aus dem Buedem, Kënschtler an Kënschtlerkollektiver wéi richtung22 entlarven den herrschenden Newspeak ouni vill Umschweife, treffen den Nerv ! D’Leit déi sech solidaresch matt Flüchtlingen engagéieren, déi bis an Griichenland, op d’Balkanroute oder op Calais an hiiren Congé’en gaangen sinn fir deenen ze hëllefen déi hiir Existenz opginn hunn fir virun den Konsequenzen vun Kricher an globalen Ongerechtegkeeten ze flüchten.

An et ginn och emmer méi Leit déi den Kéis hunn duerch hiir Aarbescht een System ze reproduzéieren deen just op Ausbeutung vun Mënsch an Natur setzt an sech dann an ganz aaner ökonomesch Aktivitéiten lancéieren. Am Beräich vun der Economie Sociale et Solidaire geschitt an der läscht ganz vill zu Lëtzebuerg, och wann Regiirung an d’Patronat léiwer méi op « social entrepreneurship » respektiv « economie sociale » wëllen setzen ass dat wat d’Economie solidaire ausmëscht och amgaangen emmer méi staark ze ginn. D’Economie sociale huet Tendenz sech domadder ze begnügen d’negativ Konsequenzen vum Kapitalismus opzefänken, d’Economie solidaire geet do een Schrëtt méi wait an wëll d’Wirtschaft transforméieren, se méi lokal, nohalteg un den Besoin’en vun den Leit an demokratesch gestalten. TERRA, eng sougenannten AMAP um Eecherfeld ass do een gudd Beispill, hei kréien d’Gärtner vun fir eran hiiren Salaire duerch d’Memberen gedeckt an alles wat produzéiert gëtt, gëtt zwëscht den Memberen verdeelt, déi dann och mattbestëmmen wéi den Projet sech entwéckelt. Oder OUNI, eng Epicerie ouni Verpackungen am Garer Quartier, d’Epicerie Solidaire vun Zolver, wou Bénéficiairen vum Office Sociale net stigmatiséiert ginn mee an enger Epicerie héichwaerteg Produiten do kënnen kaafen wou och hiiren Noper akeeft. A ganz wichteg, am Logement, wou vill Initiativen, vun Ad-hoc, iwer Nouma bis hin zu Cohabit-âge déi ontragbar Situatioun hei zu Lëtzebuerg konkret upeekt an Alternativen opbauen. Dat sinn just e puer Engagementsberäicher déi zu den méi traditionellen dobei komm sinn ouni dass déi un Aktualitéit verluer hätten. Am Géigendeel, d’Gewerkschaften hunn den 4 Juni iwer 9.000 Leit mobiliséiert fir op d’Mësststänn am Gesondheets, Pflege an socio-edukativem Sekteur hinzeweisen, an beim Kollektivvertrag vun den Südgemengen hunn se missten géint Schwaarzer, Grénger an zum Deel och Rouder ugoen déi behaapten dass eng Gemeng selwescht soll gefouert ginn wéi een privaten Betriib. 

D’Fraerechtsbewegung, d’Emweltbewegung, d’Anti-Atombewegung, d’Friddensbewegung, se sinn och ze nennen an erauszehiewen ass am Réckbléck op déi läscht Joëren déi breed Koalitioun vun der Zivilgesellschaft déi et fäerdeg bruescht huet dass déi héichtechnesch Acronymen vun CETA iwert TTIP bis TISA bei deenen meeschten een Begrëff ginn sinn, an zwuar een negativen ! 

An bei all deenen gesellschaftlechen Enjeu’en sinn et déi Lénk déi den Verstärker sinn vun deenen Bewegungen, an der Chamber, an den Gemengeréit mee virun allem um Terrain, well amplaz no all Foto ze heeschen sinn et der ganz vill un eis déi matt ugepak hunn fir déi Manifen an Aktiounen aus dem Buedem ze stampfen. Dat ass et wat déi Lénk ausmëscht, nët an enger parteipolitescher Boule agespaart ze sinn, net professionell Politikerkarriären ze viséieren, net no Muescht der Muescht halber striewen, mee wat Inhalter an Aktiounsformen ugeet esou pluralistesch opgestallt ze sinn dass den point commun emmer am Fokus steet : d’Transformatioun vun Politik an Wirtschaft hinn zu enger gerechter an nohalteger Gesellschaft. 

An genau déi Approche kann ustiechend sinn, mäer spieren et ronderem eis, ëmmer méi Leit ennerstëtzen eis aaner Aart a Weis Politik ze maachen. Wéi ech 2009 gefroet ginn sinn fir op eng Lëscht, wuar ech ugangs skeptesch, ech hunn mech bis dohinner haaptsächlech an Emwelt- an Friddensbewegung abruescht gehat an wuar skeptesch wat een iwert den Wee vun Walen wiirklech maachen kann. Ech hunn dunn ugangs mol decidéiert gehat mattzegoen fir mäin Beitrag ze maachen dass opmannst een vun déi Lénk erem an der Chamber ass an den politeschen Débat méi deem entsprëscht wat eng Rei Leit och denken an fillen. Nodeems dat gepakkt wuar, huet mech dëst éierlecht Striewen no Verännerung bei déi Lénk gepak, ech hun mech weider abruescht an zu Déifferdeng sinn mäer eng nei politesch Kraaft ginn. Den 8. Oktober kann dat och an weideren Gemengen den Fall sinn, an enger Rei Gemengen ginn mäer ugeschwuat, an mäer schaffen drun an mäer waerten Lëschten präsentéieren wou mäer nach nie eng Lëscht haaten. Eis Lëschten wäerten nach méi deem entspriechen wat fir eis eng Lëscht ausmëscht : en Spigebild vun der Gesellschaft an net eng Usammlung vun Promis, Dokteren an Affekoten. Näischt géint déi Berufssparten, mee mäer wëssen zu wéiengen Strategien den Panachage féiert, Käpp sinn méi wichteg wéi inhalter. Mee fir déi Lénk sinn d’Persounen déi wou matt Hand, Häerz a Verstand fir eng politesch Visioun stinn an des och verkierperen dat wat zielt. Wann mäer also eng Gesellschaft wëllen wou eng Persoun vun all Alter, all Geschlecht, all kierperlech Eegenschaften, all Nationalitéit, all Kultur an all sexuell Identitéiten seng perséinlech Entwécklung kann ob allen Niveauen – Politik, Kultur, Aarbescht- vun der Gesellschaft opgrond vun senger Motivatioun an sengen Kompetenzen realiséieren kann dann wëllen mäer dat och matt eisen Lëschten. Dann wëllen mäer dat och eriwerbrengen, un déi Léit déi nach zécken, well se vläit aanescht sozialiséiert ginn sinn, well et onsichtbar Plafongen gëtt déi maachen dass een auslänneschen Aarbeschter mengt Politik hei zu Lëtzebuerg wäer näischt fir heen oder eng Fra mengt dass se net genuch iwer Politik wees respektiv mengt, déi vun Männer dominéiert Politik wäer reng Mueschtpolitik an et giffen selten em d’Saach un sech goen. JA, an engem Gemengerot kënnt een sech heiansdo fir, wéi an engem Theater, d’Majoritéit huet oft schon alles virun der Sëtzung beschloss an et stéisst een allzeoft op daaw Oueren. Mee NEE, esou muss et net bléiwen, just wann emmer méi Léit déi eng aaner Politik wëllen och den Schratt maachen an deenen d’Feld net méi iwerloossen déi Politik aus Eegeninteressen maachen, dann gëtt et eng Politik matt an fir d’Leit. 

Haut proposéiert Aerch d’National Koordinatioun och fir d’Statuten ze änneren, fir eben och déi Aart a Weis wéi mäer als déi Lénk aanescht Politik maachen ze stäerken, méi kloer ze kréien an domadder méi zougänglech. Mäer sinn eng jonk Bewegung an hunn eng Aart a Weis fir op der lénker verschidden Stréimungen zesummenzekréien an ze haalen ausprobéiert, matt Erfolleg, elo heescht et d’National Koordinatioun weider ze stärken, méi nach den Fokus drop ze setzen dass eng esou breed wéi méiglech Basis d’politesch Inhalter definéiert an Aktiounen ergräift. Prinzipien wéi Anti-kumul an Rotatioun bleiwen bestoen, eng Ausnam gëtt proposéiert fir ganz punktuell op ganz spezifesch Situatiounen kënnen ze reagéieren mee ouni breed Ennerstëtzung vun en Memberen déi sech an d’Nako mellen wäerten keng Ausnahmen, wéi kuerz och emmer se sinn, gemaach ginn. Eis Präsenz an Chamber an Gemengeréit wäert also och an Zukunft net Joerzéngten matt den selwescht Käpp assoziéiert ginn, wéi dat bei deenen aaneren Parteien den Fall ass !

Virun allem awer, reduzéieren mäer jo eist Handlungsfeld net op d’Aarbescht an der Chamber oder an den Gemengeréit. Mäer hunn eng alternativ Constitutioun ausgeschafft déi no bannen bei eis an no baussen bei den Leit opzeechnet wéieng Grondlag mäer eisem Staat kinnten ginn wann mäer d’Demokratie an domadder d’Leit konsequent staark maachen. Mäer hunn eng Logementskampagne ausgeschafft an setzen se nach weider em, fir net nëmmen eis politesch Proposen an den Débat anzebrengen mee och d’Leit iwert hiir Rechter an Pflichten ze informéieren wann et em d’Verlounen an Lounen vun Wunnéngen geet. Well wann et em d’Wunnen geet gëtt et nach emmr keng wiirklech Lobby vun de Leit, schon guer net vun den Locatairen. Dobei kinnten schon unhand vun der bestehender Gesetzgebung vill Loyeren zimlech schnell erofgoen, d’Gesetz, och wann et misst op de Leescht geholl ginn, misst mol ugewandt ginn an d’Locatairen missten hiir Rechter afuerderen op een Loyer deen net méi wéi 5 % vum capital investie sinn.

Ugangs vun desem Joer ass dann och endlech Bewegung an eng laangjähreg Fuerderung vun déi Lénk komm, d’Regiirung kuckt elo endlech op den Wee ze goen fir een gudden Deel vun den Suen aus dem Rentenfong an den Bau vun Wunnéngen ze investéieren. Dat kënnt spéit mee et weist, wéi eis Fuerderungen emsetzbar sinn wann een den Wëllen dozou huet. Mee domadder geet et net duer, grad wann et em Wunnen geet ass nach ganz vill ze maachen an grad hei kënnen d’Gemengen bedaitend méi maachen, dofir ass 2017 matt den Gemengewalen dat richtegt Joer fir weider un deem Thema drun ze bleiwen, well et ass hei wou, nierwt dem Salaire, den Ennerscheed um Enn vum Mount am Portmonni vun den Leit gemaach gëtt.

Gary Diderich

déi Lénk – 14. Kongress, Uewerkuer, den 26 Mäerz 2017

